
საქართველოს მთავრობის 2013 წლის 21 თებერვლის N36 დადგენილებით დამტკიცებული „საყოველთაო ჯანმრთელობის დაცვის სახელმწიფო პროგრამის“ ფარგლებში, სსიპ-სოციალური მომსახურების სააგენტოს მიერ ქ.თბილისის მუნიციპალიტეტის მერიისთვის გარკვეული ინფორმაციის მიწოდების შესახებ
           
            ქ. თბილისი                                                                                       _____  _____________  2018 წელი
საქართველოს შრომის, ჯანმრთელობისა და სოციალური დაცვის სამინისტრო (შემდგომში -  “სამინისტრო”), წარმოდგენილი მინისტრის მოადგილის, ზაზა სოფრომაძის სახით, სამინისტროს სახელმწიფო კონტროლს დაქვემდებარებული სსიპ - სოციალური მომსახურების სააგენტო (შემდგომში - “სააგენტო”), წარმოდგენილი დირექტორის მოადგილის, თენგიზ აბაზაძის სახით  და ქალაქ თბილისის მუნიციპალიტეტის მერია (შემდგომში – „მერია“), წარმოდგენილი მერიის ჯანდაცვისა და სოციალური მომსახურების საქალაქო სამსახურის უფროსის გელა ჩივიაშვილის სახით, შემდგომში, ერთობლივად, მხარეებად წოდებულნი, 
ვხელმძღვანელობთ რა, საქართველოში მოქმედი კანონმდებლობით, მათ შორის  „ადგილობრივი თვითმმართველობის კოდექსი“ საქართველოს ორგანული კანონის მე-16 მუხლის მე-4 პუნქტით; „პერსონალურ მონაცემთა დაცვის შესახებ“ საქართველოს კანონის მე-5 მუხლის „ა“, „გ“ და „დ“ქვეპუნქტებით და მე-6 მუხლის მე-2 პუნქტის „გ“ ქვეპუნქტით; ქალაქ თბილისის მუნიციპალიტეტის 2018 წლის ბიუჯეტის დამტკიცების შესახებ“ ქალაქ თბილისის მუნიციპალიტეტის საკრებულოს 2017 წლის 15 დეკემბრის N6-8 დადგენილების მე-13 მუხლის მე-6 პუნქტით (ჯანმრთელობის დაცვა და სოციალური უზრუნველყოფა) გათვალისწინებული „სამედიცინო და სხვა სოციალური საჭიროებების დახმარების ღონისძიებების“ (კოდი: 06 02 09) ქვეპროგრამით; ქალაქ თბილისის მუნიციპალიტეტის ბიუჯეტით გათვალისწინებული „სამედიცინო და სხვა სოციალური საჭიროებების დახმარების ღონისძიებების“ ქვეპროგრამის განხორციელების წესის დამტკიცების შესახებ“ ქალაქ თბილისის მუნიციპალიტეტის საკრებულოს 2018 წლის 6 მარტის N15-49 დადგენილებით; „ქალაქ თბილისის მუნიციპალიტეტის მერიის ჯანდაცვისა და სოციალური მომსახურების საქალაქო სამსახურის დებულების დამტკიცების შესახებ“ ქალაქ თბილისის მუნიციპალიტეტის საკრებულოს 2018 წლის 16 იანვრის №10-13 დადგენილებით დამტკიცებული დებულების მე-2 მუხლის მე-2 პუნქტის „ბ“ ქვეპუნქტით; „ქალაქ თბილისის მუნიციპალიტეტის მერიის ჯანდაცვისა და სოციალური მომსახურების საქალაქო სამსახურის მიერ ქალაქ თბილისის მუნიციპალიტეტის 2018 წლის ბიუჯეტით გათვალისწინებული პროგრამების და ქვეპროგრამების უზრუნველყოფის მიზნით შესაბამისი ღონისძიებების განხორციელების თაობაზე“ ქალაქ თბილისის მუნიციპალიტეტის მერის 2017 წლის 22 დეკემბრის N1-2740 ბრძანებით; საქართველოს შრომის, ჯანმრთელობისა და სოციალური დაცვის მინისტრის 2007 წლის 27 ივნისის N190/ნ ბრძანებით დამტკიცებული სსიპ – სოციალური მომსახურების სააგენტოს დებულებით მონიჭებული უფლებამოსილების ფარგლებში და ქალაქ თბილისის მუნიციპალიტეტის მერიის ჯანდაცვისა და სოციალური მომსახურების საქალაქო სამსახურის 2017 წლის 20 თებერვლის N15-01170513984 წერილით, ვთანხმდებით შემდეგზე:

მუხლი 1. მემორანდუმის საგანი
1.1. მემორანდუმის საგანია „სააგენტოს“ ადმინისტრირებადი ჯანმრთელობის დაცვის ერთიანი საინფორმაციო სისტემიდან (შემდგომში - „საინფორმაციო სისტემა“), „მერიისათვის“ საქართველოს მთავრობის 2013 წლის 21 თებერვლის N36 დადგენილებით დამტკიცებული „საყოველთაო ჯანმრთელობის დაცვის სახელმწიფო პროგრამის“ ფარგლებში, ქალაქ თბილისში რეგისტრირებული ბენეფიციარ(ებ)ის შესახებ (შემდგომში - მონაცემთა სუბიექტი), მათი თანხმობის შემთხვევაში, შემდეგი ინფორმაციის (მონაცემების) მიწოდება:
1.1.1. ბენეფიციარების დაფინანსების თაობაზე გაცემული მატერიალიზებული სამედიცინო ვაუჩერის/თანხმობის წერილის მიმართვის ნომერი და თარიღი;
1.1.2. ინფორმაცია მომხმარებელზე :
1.1.2.1. ბენეფიციარის პირადი ნომერი;
1.1.2.2. ბენეფიციარის სახელი;
1.1.2.3. ბენეფიციარის გვარი;
1.1.2.4. ბენეფიციარის დაბადების თარიღი; 
1.1.2.5. ბენეფიციარის კატეგორია.
1.1.3. სამედიცინო მომსახურების მიმწოდებელი დაწესებულება:
1.1.3.1. საიდენტიფიკაციო კოდი;
1.1.3.2. დასახელება;
1.1.3.3. მისამართი.
1.1.4. ინფორმაცია მიმართვაზე:
1.1.4.1. მიმართვის ნომერი;
1.1.4.2.  მიმართვის შექმნის თარიღი;
1.1.4.3. მიმართვის გაცემის თარიღი;
1.1.4.4. მიმართვის გამოყენების საბოლოო ვადა. 
1.1.5.  მოთხოვნილი თანხა:
1.1.5.1. ჯამური თანხა;
1.1.5.2. ჯამური ანაზღაურებადი თანხა;
1.1.5.3.მოსარგებლის მხრიდან გადასახდელი თანხა. 
1.1.6.  ICD 10 კოდი და დასახელება;
1.1.7.   NCSP კოდი და დასახელება;
1.1.8.  ხელოვნური კოდი.
1.1.9. მიმართვის (განაცხადის) სტატუსი

მუხლი 2. კავშირის უზრუნველყოფა
2.1. „სააგენტო“ „მერიისათვის“ ამ მემორანდუმის პირველი მუხლით გათვალისწინებულ ინფორმაციაზე (მონაცემებზე) წვდომას უზრუნველყოფს მყისიერად (დროის რეალურ რეჟიმში), „სამინისტროს“ ინფორმაციული ტექნოლოგიების ინფრასტრუქტურის/ელექტრონული სისტემის (შემდგომში - ინფრასტრუქტურა) მეშვეობით.
2.2. ინფორმაციის (მონაცემების) მისაწოდებლად მხარეთა შორის კავშირი მყარდება დახურული კერძო ქსელის (VPN) საშუალებით, რომელიც აიგება ინტერნეტ სერვისის პროვაიდერის საკომუნიკაციო არხების გამოყენებით. დახურული კერძო ქსელის აგებისას გამოყენებული ქსელური მოწყობილობა უნდა აკმაყოფილებდეს შემდეგ მინიმალურ მოთხოვნებს:
2.2.1. მარშრუტიზაციისა და IPSec Tunnel ტექნოლოგიის მხარდაჭერა;
2.2.2. შიფრაციის პროტოკოლის 3DES მხარდაჭერა;
2.2.3. ჰეშირების პროტოკოლის SHA მხარდაჭერა;
2.3. მხარეები, თავისი კომპეტენციის ფარგლებში, უზრუნველყოფენ დახურული კერძო ქსელის (VPN) კონფიგურირებას (გამართვას) და მისი შეუფერხებლად გამოყენების მხარდაჭერას.

მუხლი 3. მხარეთა  კომუნიკაციის პირობები
მემორანდუმით გათვალისწინებულ საკითხებზე „მხარეები“ ერთმანეთის ინფორმირებას ახდენენ მათ მიერ განსაზღვრული, უფლებამოსილი პირების მეშვეობით, წერილობითი ფორმით, ელექტრონული ფოსტით ან/და სატელეფონო კომუნიკაციის გზით.

მუხლი 4. ინფორმაციის გამოთხოვის პროცედურა
4.1. „მერიის“ მოთხოვნა უნდა შეიცავდეს ქ. თბილისში რეგისტრირებულ მონაცემთა სუბიექტის პირად ნომერს.
4.2. „სააგენტო“ პირველი მუხლით გათვალისწინებული ინფორმაციის მიწოდებას (დაბრუნებას) „მერიისთვის“ უზრუნველყოფს  მყისიერად (დროის რეალურ რეჟიმში).
4.3. „მერია“ აცნობიერებს მისთვის გადასაცემი ინფორმაციის სამართლებრივ სტატუსს, პერსონალური მონაცემების დაცვის მნიშვნელობას, მისი დაცვისათვის საქართველოს კანონმდებლობით დადგენილ მოთხოვნებს და პასუხისმგებლობას იმასთან დაკავშირებით, რომ „მერიის“ მიერ მონაცემთა სუბიექტის თანხმობის საფუძველზე, მოთხოვნილი ინფორმაცია დაკავშირებულია მის საქმიანობასთან  და გამოყენებული იქნება მხოლოდ კანონის შესაბამისი მიზნებისათვის, აგრეთვე, მიღებული ინფორმაციის კონფიდენციალობაზე ეკისრება „მერიას“.
4.4. „სააგენტო“ პასუხისმგებელია ამ მემორანდუმით გათვალისწინებული პირობებით, მხოლოდ ინფორმაციის გაცემის მომენტისათვის (ინფორმაციის გაცემის თარიღი) „საინფორმაციო სისტემაში“ დაფიქსირებული მონაცემების სისწორეზე.
4.5. ამ მემორანდუმით გათვალისწინებული მონაცემთა სუბიექტის თანხმობაში ჩაითვლება ნებისმიერი წერილობითი დოკუმენტი სადაც ნათლად და გარკვევით არის დაფიქსირებული კონკრეტული მონაცემთა სუბიექტის (ან მისი კანონიერი წარმომადგენლის) ნება „მერიის“ მიერი, მისი პერსონალური მონაცემების (მათ შორის განსაკუთრებული კატეგორიის მონაცემები) დამუშავების თაობაზე, რაც დაკავშირებულია „მერიის“ მიერ ადმინისტრირებადი პროგრამ(ებ)ით მონაცემთა სუბიქეტისთვის  სარგებლობის დაფინანსებასთან/შეღავათის გავრცელებასთან.
        
მუხლი 5. მხარეთა უფლებები და ვალდებულებებo:  
5.1.  “მერია“ უფლებამოსილია:
5.1.1. გამოითხოვოს წინამდებარე მემორანდუმის პირველი მუხლით განსაზღვრული ინფორმაცია, მის მიერ განხორციელებული პროგრამ(ებ)ით „მონაცემთა სუბიქეტისთვის“  სარგებლობის დაფინანსების/ შეღავათის გავრცელების მიზნით;
5.1.2. მოსთხოვოს „სააგენტოს“ წინამდებარე მემორანდუმით გათვალისწინებული პირობების დაცვა.
5.2. „მერია“ ვალდებულია:
5.2.1.  ამ მემორანდუმის პირველი მუხლით გათვალისწინებული მონაცემები (ინფორმაცია) გამოიყენოს/დაამუშაოს მხოლოდ მონაცემთა სუბიექტის (ან მისი უფლებამოსილი წარმომადგენლის) თანხმობის არსებობის შემთხვევაში,  კანონმდებლობით დადგენილი საკუთარი უფლებამოსილებ(ებ)ის განსახორციელებლად, მკაფიოდ განსაზღვრული კანონიერი მიზნებისთვის და იმ მოცულობით, რომელიც აუცილებელია ამ მიზნების მისაღწევად, წინააღმდეგ შემთხვევაში, სრული  პასუხისმგებლობა ეკისრება „მერიას“;
5.2.2. მემორანდუმის ფარგლებში აღრიცხოს ამ მუხლის 5.2.1. პუნქტით გათვალისწინებული მონაცემთა სუბიექტის (ან მისი უფლებამოსილი წარმომადგენლის) თანხმობა, რომელიც „მერიაში“ უნდა ინახებოდეს არანაკლებ 1 (ერთი) წლის განმავლობაში;
5.2.3. მემორანდუმის ფარგლებში აღრიცხოს პირველი მუხლით გათვალისწინებული სერვისით სარგებლობის შესახებ ინფორმაცია, რომელიც „მერიაში“ უნდა ინახებოდეს არანაკლებ 1 (ერთი) წლის განმავლობაში;
5.2.4. არ დაუშვას „სააგენტოსაგან“ მიღებულ ინფორმაციაზე მესამე პირთა დაშვება (წვდომა), „სააგენტოსგან“ მიღებული ინფორმაციის მესამე პირებისათვის გადაცემა, გადაცემის მიზნით დამუშავება/სისტემატიზაცია ან/და სხვაგვარი ხელმისაწვდომობა, კოპირება/შენახვა, (გარდა კანონმდებლობით გათვალისწინებული შემთხვევებისა),  როგორც მემორანდუმის მოქმედების ვადის განმავლობაში, ისე მისი ვადის გასვლის შემდგომ;
5.2.5. საჭიროების შემთხვევაში, მიაწოდოს „სააგენტოს“ ამ მუხლის „5.2.2“ და „5.2.3.“ პუნქტებით  აღრიცხული ინფორმაცია, მოთხოვნიდან 3 (სამი) სამუშაო დღის ვადაში;
5.2.6. დროულად განიხილოს „სააგენტოს“ მიერ წამოჭრილი პრობლემები, რომლებიც უკავშირდება წინამდებარე მემორანდუმით გათვალისწინებულ ურთიერთობებს.
5.3.  „სააგენტო“ უფლებამოსილია:
5.3.1. შეწყვიტოს ინფორმაციის (მონაცემების) გაცემა, თუ მისთვის ცნობილი გახდა „მერიის“ მიერ პირველი მუხლით გათვალისწინებული მონაცემების არამიზნობრივად გამოყენების, ან წინამდებარე მემორანდუმით გათვალისწინებული პირობების დარღვევით ინფორმაციის (მონაცემების) დამუშავების ფაქტ(ებ)ი;
5.3.2. „მერიისგან“ მიიღოს ამ მუხლის „5.2.2.“ და „5.2.3.“ პუნქტებით გათვალისწინებული ინფორმაცია მოთხოვნიდან 3 (სამი) სამუშაო დღის ვადაში;
5.3.3. მოსთხოვოს „მერიას“ წინამდებარე მემორანდუმით გათვალისწინებული პირობების დაცვა.
5.4. „სააგენტო“ ვალდებულია:
5.4.1. ამ მემორანდუმით გათვალისწინებული პირობებით, სათანადო მოთხოვნის მიღებიდან,  მყისიერად (დროის რეალურ რეჟიმში), მიაწოდოს „მერიას“ ინფორმაციის გაცემის მომენტისათვის „საინფორმაციო სისტემაში“ დაფიქსირებული მონაცემები;
5.4.2. მაქსიმალურად შეუწყოს ხელი და არ დაუშვას რაიმე დაბრკოლების შექმნა „მერიისათვის“ მონაცემებზე წვდომის დროს, გარდა მოქმედი კანონმდებლობით და/ან აუცილებელი საჭიროებით გათვალისწინებული შემთხვევებისა. აუცილებელ საჭიროებას განსაზღვრას „სააგენტო“, რაც უნდა უკავშირდებოდეს მოქმედი კანონმდებლობით „სააგენტოზე“ დაკისრებული ფუნქცია - მოვალეობების შესრულების პროცესში წამოჭრილ/არსებულ საკითხებს;
5.4.3. დროულად განიხილოს „მერიის“ მიერ წამოჭრილი პრობლემები, რომლებიც უკავშირდება წინამდებარე მემორანდუმით გათვალისწინებულ ურთიერთობებს.
5.5. „სამინისტრო“ უფლებამოსილია მოითხოვოს მხარეებისაგან წინამდებარე მემორანდუმით ნაკისრი ვალდებულებების დაცვა.
5.6. „სამინისტრო“ ვალდებულია:
5.6.1. უზრუნველყოს მემორანდუმით გათვალისწინებული კავშირის უზრუნველსაყოფად საჭირო ღონისძიებები, საკუთარი ინფრასტრუქტურის გამართული მუშაობა და შეუფერხებლად გამოყენება;
5.6.2. მონაცემთა წვდომზე წინასწარ ცნობილი შეფერხებების ან ტექნიკური ცვლილების თაობაზე, აცნობოს „მხარეებს“, არაუგვიანეს 2 (ორი) სამუშაო დღით ადრე.

მუხლი 6. მხარეთა პასუხისმგებლობა და დავის გადაწყვეტის წესი
6.1. მხარეთა შორის სადავო საკითხები წყდება მოლაპარაკების გზით, შეთანხმების მიუღწევლობის შემთხვევაში, დავას განიხილავს სასამართლო, საქართველოს კანონმდებლობით დადგენილი წესით.
6.2. ამ მემორანდუმით ნაკისრი ვალდებულებების შეუსრულებლობისთვის მხარეები პასუხს აგებენ საქართველოს კანონმდებლობის შესაბამისად.
6.3. ამ მემორანდუმით გაუთვალისწინებელი საკითხები რეგულირდება საქართველოს კანონმდებლობით.

მუხლი 7. ფორსმაჟორი
7.1. მხარეები არ არიან პასუხისმგებელნი თავიანთი ვალდებულებების სრულ ან ნაწილობრივ შეუსრულებლობაზე, თუ ეს შეუსრულებლობა გამოწვეულია ფორსმაჟორული, მათ შორის, ისეთი გარემოებებით, როგორიცაა წყალდიდობა, ხანძარი, მიწისძვრა და სხვა სტიქიური მოვლენები, აგრეთვე საომარი მოქმედებები თუ ისინი უშუალო ზემოქმედებას ახდენენ მემორანდუმის შესრულებაზე. მემორანდუმის შესრულების ვადა გადაიწევს შესაბამისი დროით, ფორსმაჟორის გამომწვევ გარემოებათა დასრულებამდე.
7.2. მხარე, რომელსაც შეექმნა ფორსმაჟორული გარემოება 3 (სამი) სამუშაო დღის ვადაში აცნობებს მემორანდუმის სხვა მონაწილეებს ვალდებულების შეუსრულებლობის მიზეზებს და მათი შესრულების მოსალოდნელ თარიღს, რის შემდეგაც, ნაკისრი ვალდებულებების შესრულება შეიძლება გადაიდოს ფორსმაჟორის გაგრძელების ვადით ან მემორანდუმი შეწყდეს მხარეთა შეთანხმებით.

მუხლი 8. მემორანდუმის მოქმედების ვადა, შეწყვეტა და მასში ცვლილებები
8.1. წინამდებარე მემორანდუმი ძალაში შედის მხარეთა ხელმოწერის დღიდან და მოქმედებს 2018 წლის 31 დეკემბრის ჩათვლით.
8.2. თუ ამ მუხლის 8.1. პუნქტით განსაზღვრულ ვადაში „მერია“ წერილობით არ გამოთქვამს მემორანდუმის გაგრძელების სურვილს, ეს მემორანდუმი შეწყვეტილად ითვლება. ამ პუნქტით გათვალისწინებული პროცედურა მოქმედებს ყოველი მომდევნო 1 (ერთი) წლიანი მოქმედების ვადის ამოწურვისას.
8.3. წინამდებარე მემორანდუმი შესაძლებელია შეწყდეს ურთიერთშეთანხმებით. შეწყვეტა შესაძლებელია ასევე, მემორანდუმის  ერთ-ერთი მხარის ინიციატივით, უპირობოდ, ნებისმიერ დროს, მემორანდუმის დანარჩენ მხარეთათვის, შეწყვეტამდე 15 (თხუთმეტი) კალენდარული დღით ადრე, წერილობითი შეტყობინების გაგზავნის გზით. აღნიშნული ვადის გასვლისთანავე მემორანდუმი ითვლება შეწყვეტილად.
8.4. წინამდებარე მემორანდუმში ცვლილებების და დამატებების შეტანა დასაშვებია მხარეთა ერთობლივი წერილობითი შეთანხმებით; მხარეები უფლებამოსილნი არიან მოითხოვონ მემორანდუმის მისადაგება შეცვლილი გარემოებებისადმი.
8.5. წინამდებარე მემორანდუმი შედგენილია ქართულ ენაზე, 3 (სამი) თანაბარი იურიდიული ძალის მქონე ეგზემპლარად, თითოეულ მხარეს გადაეცემა თითო ეგზემპლარი.

მუხლი 9. დამატებითი პირობები
9.1. წინამდებარე მემორანდუმზე ხელმოწერით, მხარეები ვადასტურებთ, რომ „სააგენტო“ არ არის პასუხისმგებელი და მას არ შეიძლება მოეთხოვოს პასუხი ისეთ შესაძლო ზარალზე და/ან ზიანზე, რომელიც შეიძლება მიადგეს „მერიას“ და/ან ნებისმიერ მესამე პირს (პირებს), რომელსაც „მერია“ უზრუნველყოფს, ან შეიძლება უზრუნველყოს, ან შეიძლებოდა უზრუნველეყო სამედიცინო მომსახურების დაფინანსებით, რაც შეიძლება წარმოიშვას სააგენტოს შესაბამის მონაცემთა ბაზაში არსებულ ინფორმაციაზე (მონაცემებზე) დაყრდნობით „მერიის“ მიერ განხორციელებული ქმედების  ან უმოქმედობის შედეგად.
9.2. წინამდებარე მემორანდუმზე ხელმოწერით „მერია“ ადასტურებს მზაობას, საკუთარი შესაძლებლობების ფარგლებში, თვითონ უზრუნველყოს ნებისმიერი იმ ფიზიკური პირის (პირების) დაკმაყოფილება, რომელსაც შეიძლება მიადგეს რაიმე სახის შესაძლო ზიანი და/ან ზარალი, „მერიის“ მხრიდან განხორციელებული რაიმე მოქმედების ან უმოქმედობის შედეგად, რაც უკავშირდება „მერიის“ მიერ სააგენტოს შესაბამის მონაცემთა ბაზაში არსებულ ინფორმაციაზე (მონაცემებზე) დაყრდნობით სამედიცინო მომსახურების დაფინანსებას ან მასზე უარის თქმას.
9.3. ამ მუხლში აღნიშნული პირობები ძალაში დარჩება წინამდებარე მემორანდუმის შეწყვეტის (გაუქმების, ძალადაკარგულად გამოცხადების) შემთხვევაშიც.

მუხლი 10. მხარეთა რეკვიზიტები
	
საქართველოს შრომის, ჯანმრთელობისა და
სოციალური დაცვის სამინისტრო
ქ. თბილისი, აკაკი წერეთლის  გამზ. N144
საიდენტიფიკაციო კოდი : 211333957
	

___________________
ზაზა სოფრომაძე
მინისტრის მოადგილე




	სსიპ - სოციალური მომსახურების სააგენტო
ქ. თბილისი, აკაკი წერეთლის გამზ. N144,
საიდენტიფიკაციო კოდი: 202178927

	__________________
თენგიზ აბაზაძე
დირექტორის მოადგილე




	ქ. თბილისის მუნიციპალიტეტის მერია
ქ. თბილისი, შარტავას N7ა
საიდენტიფიკაციო კოდი: N204521794

	__________________
გელა ჩივიაშვილი
 „მერიის“ ჯანდაცვისა და სოციალური მომსახურების
საქალაქო სამსახურის უფროსი

